
Nikodemus spreek met Lasarus oor die ligverskynsel 

47 [2] .... maar ek is tog altyd bang wanneer dergelike 
verskynsels deur Elohim se toelating op aarde optree, 
waarmee ons menslike kragte hulle nooit kan meet 
nie. En dit is veral hierdie geval so, noudat daar in die 
ooste die twaalf enorme vuur- en ligpilare dreig om 
alles op die aardbol te vernietig. Ek glo in Elohim en 
vertrou vas daarop dat Hy ons teen alle groot 
teenspoed sal beskerm, maar op die plek waar die 
dreigend uitsiende pilare die oppervlak van die aarde 
raak, sou ek my egter nie wil bevind nie, want daar 
woed vas en verseker `n verskriklike vuurstorm.”  

[3] Nou sê Lasarus, terwyl Ek hom die woorde in die 
mond lê: “Ook daar in die omgewing van die Eufraat 
sal geen enkel wese iets deur hierdie pilare oorkom 
nie, daarvan kan jy volledig verseker wees en dus hoef 
jy beslis nie bang te wees nie. Maar kyk, die middelste 
tien pilare nader mekaar nou steeds meer; slegs die 
twee buitenstes bly nog onbeweeglik! Sien, dit is al `n 
verandering! En nou bots hulle twee aan twee selfs 
teen mekaar en word so één, sodat ons nou nog maar 
vyf groot middelpilare kan sien, sonder dat die lig 
sterker of swakker daardeur word. Sien jy, al weer `n 
verandering! Die twee buitenste pilare beweeg hulle 
nog nie!”    

[4] Nikodemus sê: “Dit lyk vir my asof hierdie 
merkwaardige verandering deur `n denkende wese 
gelei word, omdat dergelike verskynsels anders meer 
willekeurig en doelloos plaasvind; soms voeg hulle 
hulleself saam, maar soms versplinter of verdwyn 
hulle ook selfs. Kyk maar eers by `n storm na die uiter-
mate ongeordende en onsistematiese wolkmassas, en 
die sonder enige sisteem verbyskietende bliksemflitse! 
Maar agter die grandiose verskynsel skyn in ieder 
geval `n hoogs verstandig denkende wese verborge te 
wees, en mens sou haas kan gaan dink dat dit die een 
of ander nuwe toorkuns van die Essene is, wat in die 
omgewing vermoedelik ook nuwe besittings het. Want 
die mense konsentreer alle toorkunste van die hele 
wêreld op één punt en is self baie vindingryk in sulke 
ongewone sake. Kyk maar eers! Nou begin die vyf 
pilare ook één te word! Dit gaan baie vinnig, en kyk, 
hulle is al één! Nou, dit sal die tempeldienaars en die 
volk te dinke gee en egter tot wanhoop bring en 
menige swak mens waansinnig maak!” 

[5] Lasarus sê: “Nou minder as voorheen, want omdat 
die verloop van die verskynsel vir hulle te reëlmatig en 
te sistematies voorkom, begin vele hierdie saak nou 
aan die Indiese magiërs oor te gee, wat miskien 
binnekort hier sal aankom.” 

[6] Nikodemus sê: “Maar wat beteken die werklik 
hoogs merkwaardige verskynsel volgens jou? Want 
alhoewel dit ook deur magiërs geproduseer sou kan 
word, kon dit tog ook, gesien hulle geweldige 

grootsheid, nog eerder deur JaHWeH se wil ontstaan 
het of tenminste deur Hom toegelaat word, om 
daarmee veral aan ons Judeërs `n komende oordeel 
aan te kondig, of andersins `n nog verborge plan wat 
Elohim met ons mense het. Weet jy wie uiteindelik 
ook nog agter die verskynsel kon sit?” 

[7] Lasarus vra hom : “Wie bedoel jy?” 

[8] Nikodemus sê: “Die wonderbaarlike Verlosser uit 
Nasaret! Hy was nou op die fees en - glo ek - tweemaal 
in die tempel, waar hy die fariseërs reg in hulle gesig 
goed die waarheid gesê het, sodat hulle Hom ten 
slotte selfs wou stenig. Hy het toe sekerlik verder 
gereis en Hy sou nou beslis nie sover van die plek kan 
wees waar die verskynsel opstyg nie. Ek het hierdie 
keer helaas geen geleentheid kon vind om Hom weer 
in die geheim te besoek nie; want jy weet nou al wat 
die strewe van die tempel is. Maar dit sê nou niks nie, 
omdat ek - onder ons gesê - in Hom en Sy sending glo; 
want as Hy nie die Messias is nie, sal daar in die 
toekoms ook ewig geen tweede meer na hierdie 
wêreld kom nie. Maar - begryp my goed - ek kan jou 
dit maar net onder vier oë sê, omdat ek goed weet dat 
jy ook my mening toegedaan is, netsoos vele uit die 
volk; maar dit is nog nie moontlik om dit baie hard in 
Jerusalem te sê nie. Dus, vriend, die genoemde 
Verlosser sou van die verskynsel ook goed op die 
hoogte wees, en wat dit moontlikerwys moet of sou 
aankondig, sal ook slegs Hy die beste weet. Wat dink jy 
van my mening?”    

[9] Lasarus sê: “Ja, ja, jy sou wel gelyk kan hê; ek 
begryp net nie so goed wat jy bedoel, as jy sê dat jy glo 
dat die Verlosser uit Nasaret werklik die beloofde 
Messias is nie, maar dat jy tog bang is om onbevreesd 
en openlik daarvoor uit te kom dat Hy dit ongetwyfeld 
is nie. As Hy die Messias is, dan is Hy volgens baie 
tekste wat vir jou uit Moses, Elia, Jesaja, Jeremia en 
nog baie ander profete en sieners bekend is, JaHWeH 
Sabeot Self. En as Hy dit is, wat is dan die hele wêreld 
vergeleke met Hom?! Kan Hy haar nie met één sug 
laat verdwyn, wanneer sy Hom uiteindelik tog te veel 
sou gaan mishaag en die al te groot slegtheid van die 
mense Sy geduld op `n te groot proef sou stel?! As 
daar dus geen twyfel oor bestaan dat Hy inderdaad die 
almagtige Meester van die hele skepping is en as jy dit 
ook glo, hoe kan jy dan nog angs hê vir die domme en 
blinde wêreld? Kyk, dit begryp ek nie so goed van jou 
nie! Dat jy Hom die eerste keer maar net snags 
opgesoek het, was wel te begrype, maar sedertdien 
was Hy al `n paar keer hier, en jy het Hom nog net 
snags en gladnie oordag besoek nie, wat beslis nie 
korrek van jou was nie. Slegs as jy egter nie glo dat Hy 
die waaragtige Messias is nie, verontskuldig dit jou 
vrees en jou louheid `n bietjie, en kan jy die versuim 
nog wel inhaal! Het jy goed begryp wat ek daarmee vir 
jou gesê het?” 

